
Die waarheid is getrouheid!

Liturgie

Votum 

Ps 48:1,3 (p. 246)

Apostoliese Geloofsbelydenis

Wet uit Eksodus 20

Leerstellig Sondag 42

Belydenis Ps 119:39,48 (p. 594)

Gebed

Bediening van die doop

Ps 105:5 (p.515)

Skriflesing en preek

Gebed

Liefdegawe

Sb. 9-4:1,4,6

Skets

Teks: Jakobus 4:11 en Heidelbergse Kategismus So 43

In die negende gebod leer die Here ons dat ons nie valse getuienis mag spreek nie.  Ons mag nie leuens vertel nie, maar ons moet altyd die waarheid praat.  Om die waarheid te praat beteken drie dinge

1) Om die waarheid te praat is om getrou te wees aan God

In Johannes 4:6 sê Jesus oor Homself dat Hy die Weg en die Waarheid en die Lewe is.  God is die God van die Waarheid en daarom ook die oorsprong van die Waarheid.  Leuens kom van die vader van die leuen (die satan) en met leuens word gepoog om die werke van God te vernietig.  'n Oneerlike gelowige is dus ontrou aan die Here omdat hy/sy die werke van die satan bevoordeel en die werke van die Here teenstaan.

2) Om die waarheid te praat is om getrou te wees aan my naaste 

God eis van ons om ons naaste lief te hê soos onsself. Met blatante leuens, verdraaiing van woorde, kwaadspreek en laster word ons naaste nie bevoordeel nie maar benadeel.  Deur onwaarhede oor jou naaste te verkondig, skend jy jou naaste se karakter.  Deur die waarheid te praat, bou jy jou naaste  se eer en goeie naam op.

3) Om die waarheid te praat is om getrou te wees aan myself

In Christus is 'n gelowige 'n nuwe mens.  Omdat Christus die vader van die leuen oorwin het, kan ons ook die leuen oorwin.  'n Nuwe mens leef getrou aan sy/haar nuwe karakter.  'n Nuwe mens leef daarom 'n waarheidslewe en stry teen die leuen deur die waarheid lief te hê.  So is 'n nuwe mens getrou aan sy/haar nuwe karakter.  

Preek

Geliefdes in ons Here Jesus Christus

Soos reeds gesê, ons vier eenkomende Sondag die heilige Nagmaal.  Om reg voorbereiding vir die Nagmaal te kan doen, moet ons in ons selfondersoek drie dinge doen:
· Eerstens moet ons nadink oor ons sonde en hoedat ons vanweë ons sonde eintlik deel het aan die ewige verdoemenis.  Weet julle, die Tien Gebooie help ons met hierdie nadenke, wat die Tien Gebooie wys ons juis op ons sonde – op wat ons verkeerd doen.

· In ons selfondersoek voor Nagmaal, moet ons weer onder die indruk kom dat ons onsself nie kan red nie.  Ons moet ŉ redder soek wat ons van ons sondeskuld en sondestraf kan bevry.  Uit die Bybel weet ons dat die enigste redder wat ons kan verlos, ons die Here Jesus Christus is.  Kyk nou - so dryf die Wet van die Here ons eintlik na Christus toe.

· In die derde plek moet ons die vaste voorneme hê om nie meer te sondig nie en gehoorsaam aan die Here te leef.  Ook hiermee help die Here ons in die Tien Gebooie.  In die Tien Gebooie het Hy elke lewensterrein gedek en beveel Hy ons hoe ons moet optree.

In ons reeks preke oor die Tien Gebooie het ons vandag by die tweede laaste preek gekom.  In vandag se preek gaan ons luister wat die Here aan ons beveel wanneer Hy sê:  “Jy mag geen valse getuienis teen jou naaste spreek nie!”  

Kom ons luister na die verklaring van hierdie gebod sodat ons ook ons oortredings 

· op hierdie terrein kan herken, 

· dit voor Christus as ons Verlosser kan erken, 

· en nou strewe na 'n lewe daarsonder.

Broers en Susters, om nie valse getuienis te spreek nie, maar die waarheid lief te hê, beteken drie dinge.  In die eerste plek -  
om die waarheid te spreek beteken om getrou aan die Here te wees!

God is die God van waarheid. Hy vertel nie leuens nie en Hy praat nie onwaarhede nie. As Hy iets sê, dan doen Hy dit ook.  

· Letterlik getuig Paulus van die Here in Titus 1:2  van die 1953-Vertaling as “God wat nie kan lieg nie!” 

· In Numeri 23:19 word hierdie pragtige erkenning oor die Here gemaak: “19God is nie ’n mens dat Hy sou lieg nie, ’n mens dat Hy van gedagte sou verander nie. Sou Hy iets sê en dit nie doen nie, iets belowe en dit nie uitvoer nie?”
· Op besondere wyse word die waarheid van God in Christus geopenbaar.  In Johannes 14:6 sê Hy oor Homself:  “Ek is die Weg en die Waarheid en die Lewe.”   

· En daarby word die Heilige Gees verskeie kere “die Gees van die Waarheid” genoem.

Uit hierdie Skrifgedeeltes is dit duidelik: God Drie-enig is die Waarheid en daarom is Hy ook die oorsprong van die waarheid.  

Geliefdes, ons kan waarheid definieer as iets 'n suiwer voorstelling van 'n saak.  Die waarheid stel 'n saak voor soos die werklik is.  God is die Waarheid.  Hy kan nie iets anders sê of iets anders voorstel as wat die werklik is nie.

Anders as die waarheid, is die leuen 'n valse voorstelling van 'n saak: iets word anders voorgestel of weergegee as wat dit werklik is. Teenoor God wat die Waarheid is, tref ons die vader van die leuen aan.  In Johannes 8:44 sê Jesus hierdie woorde oor die satan:  “En hy staan nie aan die kant van die waarheid nie, omdat daar geen waarheid in hom is nie. Wanneer hy leuentaal praat, is dit volgens sy aard, want hy is ’n leuenaar en die vader van die leuen.”
Dat die satan die vader van die leuen is, is nie 'n onbekende saak nie.  Reeds in die paradys het die satan hom geopenbaar as 'n leuenaar en die vader van die leuen toe hy die mens op 'n listige en blatante wyse met leuens tot sonde verlei het.  Gaan lees vanmiddag gerus weer die geskiedenis van die sondeval en let op hoe die satan met leuens na die mens gekom het.

· Eers het hy die woorde van die Here in twyfel getrek deur aan Eva te vra: “Het God werklik gesê julle mag van geen boom in die tuin eet nie?”  
Let op – uit die manier waarop satan hierdie vraag vra, impliseer hy eintlik dat die Here nie die waarheid aan Adam en Eva gepraat het nie.  Hy impliseer eintlik dat die Here vol bedrog is.

· En dan kom hyself by sy eie blatante leuen wanneer hy aan Eva sê: “Julle sal beslis nie sterf nie, maar God weet dat julle oë sal oopgaan as julle van daardie boom eet.”  
· 'n Verdere implisiete leuen wat in die satan se woorde opgesluit lê, is dat God bang sou wees vir Adam en Eva en dat Hy hulle daarom verbied het om van die boom in die middel van die tuin te eet.
Broers en Susters, 

· sedert die tuin van Eden het die satan sy leuens oor die aarde bly versprei.  
· Toe ons Here Jesus hier op aarde was, is Hy weens leuens veroordeel en gekruisig. 
· Vandag nog spoel leuens oor die hele aardbol.  Lewens, verhoudings, besighede, lande en koninkryke word op leuens gevestig en gebou...  ...  
· En met skaamte moet ons uit dure ondervinding die erkenning maak dat ons lewens ook nie skoon is van leuens nie.
Vanuit dit wat ons tot nou toe gehoor het, kom ons vra onsself die volgende vraag af: Wat beteken dit teenoor God wanneer ons leuens of onwaarhede vertel, verkondig of oordra? 

Dit beteken dat ons ontrou teenoor God optree!  Hy is die Waarheid en Hy eis die waarheid.  Met ons leuens verraai ons die Here en bevoordeel ons die werke van die vader van die leuen, die Satan.

Maar wanneer ons strewe na die waarheid, wanneer ons eerlik is in ons bedoeling en optrede, dan is ons getrou aan die Here ons God… …  Wat is beter en heerliker as om aan die Here getrou te wees!!! … … …

Geliefdes, in die tweede plek beteken 

om die waarheid te praat om aan ons naaste getrou te wees.

Ons weet dat ons Here Jesus die Tien Gebooie saamvat met die woorde:  Jy moet die Here jou God liefhê met jou hele hart en siel en al jou kragte, en jou naaste soos jouself.

Wanneer ons reg met die waarheid omgaan en so getrou is aan die Here, dan het ons die Here lief, maar ons het ook besonderlik ons naaste lief.  

Die negende gebod is deel van die gedeelte van die wet wat veral gaan oor hoe ons ons naaste moet liefhê.  En tog, hoe sukkel ons nie om ons naaste op hierdie terrein lief te hê nie!  

In ons teksgedeelte staan daar reguit geskrywe:  “Moenie van mekaar kwaad praat nie, boers. En hoe maklik praat ons nie kwaad van mekaar nie!

Ons kan op verskeie maniere kwaadpraat van mekaar.  

· Die mees bekende vorm van kwaadspreek is om te skinder en stories oor mekaar te vertel waarin ons mekaar belaster en beswadder…  …  

Hoekom is dit so dat ons so maklik oor die lelike eienskappe en dade van ander mense praat, maar so min en so moeilik oor ander mense se goeie eienskappe en prysenswaardige dade? (Is dit dalk omdat ons eerder aan die satan as aan God getrou is?)

· Nog 'n manier hoe ons kan kwaadspreek is deur ander mense se woorde te verdraai.  Deur net sekere dinge te herhaal en stil te bly oor ander, deur sekere woorde te beklemtoon en ander woorde omtrent glad nie aan te haal nie, word 'n totaal skewe beeld gegee van wat werklik gesê is.  

Wanneer jy op so 'n manier met die waarheid omgaan, gaan jy op presies dieselfde wyse met die waarheid om as wat die satan 
· in die paradys met Adam en Eva, 
· en in die woestyn tydens die versoekings met Jesus gedoen het.  
'n Verdraaide waarheid bly 'n leuen!

· Om te kyk na die letterlike bewoording van die 9de gebod, kry ons nog 'n manier van kwaadspreek.  Dit is die letterlike aflê van valse getuienis.  Om valse getuienis af te lê is nie net iets wat ons in die geregshof kan doen nie, ons kan dit ook buite die hof doen.  Valse getuienis is die vertel van enige leuen.  Valse getuienis is enige gejok en geliegery.

Iemand wat reguit jok en so valse getuienis aflê, volg reguit die voorbeeld van die satan. Uit so 'n gejokkery is dit duidelik dat die vader van die leuen (die satan) daardie persoon se vader is!

Gemeente, in ons teksvers, Jakobus 4:11 word genoem dat iemand wat oor sy broer kwaadspreek, oor sy broer oordeel.  Hoekom praat ons so maklik lelike dinge van mekaar?  

· Is dit nie omdat ons eintlik daarmee die dade en optrede van die persoon waaroor ons praat, ligvaardig beoordeel en onverhoord veroordeel nie?  

· Wanneer ons saampraat as oor iemand kwaadgepraat word, help ons nie om daardie persoon te veroordeel nie?

· Hoe haastig en vals oordeel ons nie soms bloot op grond van vermoedens of gerugte nie!

· Hoe baie skade is nie al deur kwaadpratery veroorsaak nie! 

Uit liefde vir ons naaste, uit getrouheid aan ons naaste, behoort ons versigtig om te gaan met dit wat ons oor mekaar sê, en met ons woorde en dade mekaar eerder op te bou as af te breek! … … …

Broers en Susters, in die laaste plek, 
om die waarheid te spreek is om getrou aan onsself te wees!

Die betekenis van hierdie saak (dat ons met die spreek van die waarheid getrou aan onsself is) word eintlik baie duidelik wanneer ons 1 Johannes 3:10 lees. In 1 Johannes 3:10 staan daar:  “Hieraan is dit duidelik wie kinders van God en wie kinders van die duiwel is: iemand wat nie regverdig lewe nie en nie sy broer liefhet nie, behoort nie aan God nie.”
Iemand wat nie sy broer liefhet nie (toegespits op die 9de gebod – iemand wat kwaadspreek oor 'n ander) behoort nie aan God nie en is 'n kind van die duiwel.  Die vader van die leuen is daardie persoon se vader! … …

Ons is vanoggend in hierdie erediens in aanbidding voor die Here omdat ons sê dat ons aan die Here behoort.  Die Here is ons Vader in die hemel en ons is sy kinders wat Hom in hierdie erediens ontmoet.  

Watter voorreg is die nie om hierdie saam te wees nie!  En dit is nie so 'n vanselfsprekendheid dat ons hier saam is nie.  

· As die Here ons nie deur Jesus Christus sy kinders gemaak het nie, dan sou ons nie saam gewees het nie.  

· Dan sou ons ook nie begeerte gehad het om hier saam te wees nie!

God het ons weer sy kinders gemaak, want daar was 'n tyd toe ons nie sy kinders was nie.  Nadat ons voor die leuens van die satan geswig het, het die satan ons vader geword.  In Jesus Christus het die Vader ons van die bande van die satan bevry en ons nuwe mense gemaak.  

Hoe ons nou met die waarheid omgaan, is bewys van hoe ons Christus se verlossingswerk aangryp en deel maak van ons lewens. 

· Voor die Here ons verlos het, was die karakter van ons lewens 'n leuenkarakter.  Ons het leuens geleef en leuens oor mekaar vertel.  Ons het mekaar afgebreek en vernietig deur dit wat ons gesê en gedoen het.

· As nuwe mense, as kinders van God die Vader, mag ons nie meer leuens leef en verkondig nie.  God is die Waarheid en sy Gees wat in ons woon is die Gees van die waarheid.  Die Gees van die Waarheid sal maak dat ons nie oor mekaar wil kwaadspreek nie en ook dat ons altyd die waarheid sal wil praat.

Geliefdes, as kinders van die God van Waarheid moet ons 

· die waarheid liefhê, 

· in opregtheid en eerlik praat en optree, 

· en so (deur waarheidslewens te leef) 

getrou wees aan die nuwe karakter wat die Here aan ons gegee het.  

Wanneer jy beweer jy is 'n kind van God, maar jy toon nie die waarheid van God in jou lewe nie, staan daar 'n vraagteken agter jou kindskap: is jy dan regtig 'n kind van die Here?
Aansporing

Daarom, kom ons vra die Here om 'n wag voor ons monde te sit, sodat ons nie te vinnig praat en dalk kwaadspreek nie.  Kom ons gaan in liefde met die waarheidheid om sodat ons 

· getrou kan wees aan die Here, 

· getrou kan wees aan ons naaste, 

· en ook getrou kan wees aan onsself!

AMEN

